CHAMA CHA WATANZANIA DENMARK (TANDEN)
TAARIFA YA MAENDELEO YA CHAMA
COPENHAGEN, 26 MEI 2007

Chama kilianzishwa rasimi tarehe 21 oktoba 2006 katika mkutano uliofanyika Nørre Alle, Copenhagen na kuhudhuriwa na wajumbe 24 ambao kwa pamoja waliridhia pendekezo la kuanzisha chama cha watanzania waishio Denmark chenye lengo wa kuwakutanisha na kuwaunganisha watanzania wote bila kujali dini wala itikadi zao. 
Mpaka sasa, chama kimefanya mikutano mitatu na wanachama wapatao 46 wamehudhuria mikutano hiyo. Pamoja na mikutano hiyo ya wanachama wote, kumekuwa na mikutano isiyopungua mitano iliyowashirikisha viongozi wa chama na na wale wa kamati mbalimbali za chama. 
I: MAFANIKIO YALIYOPATIKANA HADI SASA 
1. Chama kiliteua viongozi wa muda, ambao hii tunatarajia viongozi hawa watathibitishwa na mkutano huu na kuwa viongozi wa kudumu katika kipindi cha miaka miwili ijayo. 

2. Moja ya kazi kubwa iliyofanywa na viongozi wa muda, ni kuandaa katiba ya chama. Katiba ya chama sasa iko tayari, kazi iliyobakia hivi sasa ni kuitafsiri katiba hiyo katika lugha za kidenish na kiingereza ili iweze kueleweka kwa wale wasiojua lugha ya Kiswahili.
3. Mpaka sasa wajumbe wapatao 46 wamehudhuria mikutano mitatu ya chama. Hii inaonyesha kuwa watanzania wengi wanania ya kuwa na chama kinachowaunganisha ili waweze kujadili mambo wanayokabiliana nayo katika maisha ya kila siku hapa Denmark bila kusahau yale yanayoendelea huko nyumbani Tanzania. 
4. Kwa kutumia wataalamu wa kitanzania wenye utaalamu wa masuala ya IT, chama kimeweza kuanzisha tovuti (website) yake ambayo imekuwa ikitumika katika kutoa mawasiliano na taarifa mbalimbali zinazowahusu watanzania. Tunawaomba mjenge utamaduni wa kuitembelea tovuti hii ili muweze kupata taarifa na pia kushiriki katika forum mbalimbali zinazoendelea kwenye tovuti yetu. 
5. Mwezi machi mwaka huu, wawakilishi wa chama walipata nafasi ya kukutana na Rais Jakaya alipokuwa ziarani hapa Denmark. Wawakilishi wetu walitumia muda huo kufikisha kwa Rais maoni mbalimbali yaliyotolewa na watanzania wengine ambao hawakupata nafasi hiyo.   
6. Chama kimeshiriki katika shughuli za UNICEF Hillerød Kommune. Kwa wale wasiojua, Hillerød Kommune imechaguliwa na UNICEF Denmark kuwa “UNICEF CITY  2007”. Katika kutekeleza jukumu lake, Hillerød Kommune imeamua kuwa pesa zote zitakazokusanywa zitatumika katika kuwapeleka shule watoto wa kike wanaoishi kwenye makambi ya wakimbizi nchini Tanzania. 

II: MIKAKATI YA CHAMA KATIKA KIPINDI KIJACHO
1. Kuwafikia watanzania wengi zaidi hasa wale waishio Fyn na Jylland kwani mpaka sasa wanachama wengi wa TANDEN wamekuwa wale wanaoishi Copenhagen.
2. Kuhakikisha kuwa watu wengi wanalipia ada zao za uanachama kwani kama takwimu zinaonyesha kuwa ni watu watu wachache kati ya wale waliohidhuria mikutano ya chama wamelipia ada zao za uanachama.
3. Kufanya sherehe/harambee kwa ajili ya kutunisha mfuko wa chama kwani mpaka sasa chanzo kikuu cha mapato ya chama ni kiingilio na ada ya uanacha kiasi ambacho ni kidogo.
4. Kuhakikisha kuwa watanzania wote walioko Denmark wanashiriki kikamilifu katika shughuli za chama. 
5. Kuandaa siku ya Tanzania (Tanzania Day) kwa kushirikiana na Ubalozi wa Tanzania nchini Stockholm. Tunapenda kuitumia siku hiyo kwa kutangaza vivutio mbalimbali vya utalii vinavyopatikana Tanzania. 

III: HITIMISHO
Pamoja na kuwa chama chetu kuwa kichanga, hatuna budi kujivunia hatua ambayo tumeifikia hadi kufikia sasa. Tumekuwa na mwanzo mzuri, hivyo ni matumaini yetu kuwa mafanikio zaidi yatapatikana kadri chama kitakavyokuwa kinaendelea kukua. 
Changamoto kubwa iliyoko mbele yetu sote ni kuhakikisha kuwa watanzania wengi wanajiunga na TANDEN. Pamoja na kujiunga kwao, tunatarajia pia wanachama wengi watajitokeza na kushiriki kikamilifu katika shughuli mbali mbali zinazohusu maendeleo ya TANDEN na Tanzania kwa ujumla. 
Tungependa kukamilisha ripoti yetu kwa kutoa shukrani za pekee kwa wanachama wafuatao. 

Kwanza, tunamshukuru  bwana Henry Bulengela ambaye amekichangia chama kiasi cha krona 3500.  Pili, tunapenda kumshukuru bwana Archard Buberwa kwa kukisaidi chama kutengeneza tovuti (website) yake. Shukrani zetu ziwafikie pia watanzania wenzetu waliotumia muda wao kushiriki katika shughuli za UNICEF Hillerød Kommune. 

Tunawaomba watanzania wengine waige mfano ulio onyeshwa na hawa ndugu zetu. Tuna amini kuwa chama kitapata maendeleo makubwa na kuimarika zaidi iwapo wanachama wengi watajitokeza na kushiriki kikamilifu katika shughuli mbalimbali zinazohusu chama. 
Tunawatakia wote mapumziko mema ya kipindi cha summer.

Fortunatus Bundu, kwa niaba ya viongozi wa TANDEN.

